
Espirituaren mendiari gorazarre 

Mende erdia bete da Japoniako espedizio batek Manaslu mendiko tontorra konkistatu zuenetik. Somoilov eta Urubko alpinistek bide berri bat irekita ospatu dute urteurrena. 

Ekaitz Agirre 

Maiatzak 9, 1956. Kambung jainkoren baimenarekin, Toshio Imanishi mendizale japoniarrak eta Gyalzen Norbu sherpak Manasluko tontorra jo zuten; 8.163 metrorekin, munduko zortzigarren mendia garaienetan. Urteak zeramatzaten japoniarrek Manaslu konkistatu nahian, baina haserre zuten Kambung jainkoa. Hori zioten, behintzat, mendiaren magaleko Sama herrixkako biztanleek. Kondairak dioenez, Manaslu mendian bizi da Kambung jainkoa, eta 1953an mendira igotzen saiatu zen Japoniako espedizio batek haserrearazi egin zuen hura. Samako herritarrek pairatu zuten ordaina: elur-jausi batek 300 urtetik gora zituen tenplua birrindu zuen, eta epidemia eta gaixotasunak bata bestearen atzetik izan zituzten Saman urte hartan. Ordutik ez zituzten begi onez ikusten mendia haserrearaztera joandako mendizale kanpotar haiek. 

Handik hiru urtera, Kambung jainkoaren haserrea baretzea lortu zuten Imanishik eta Gyalzenek. Lehen igoera haren atzetik, bi egun geroago, Japoniako beste espedizio batek lortu zuen helburua. Minoru Higeta eta Kichiro Kato maiatzaren 11n iritsi ziren Manasluko puntara. Lau mendizaleek egun Manasluko bide normaltzat jotzen dena lerrotu zuten bi igoera haiekin, mendiaren ipar-mendebaldeko aurpegian. Bide batez, umore txarreko Kambung jainkoarekin bakeak egin zituzten. 

Maiatzak 8, 2006. Mende erdi geroago urteurrena beren erara ospatu dute Denis Urubko eta Oleg Samoilov alpinistek, ongien dakitena egiten. Modu azkar eta arinean bide berri bat zabaldu dute Manasluren mendebaldeko aurpegian. Kambung jainkoari eta Manaslu mendiko espirituari Manasa hitza du oinarrian Manasluk eta espirituaren mendia esan nahi du opari berezia egin diete urteurrena zoriontzeko. 

Egun gutxiren buruan, gainera, bi aldiz igo ziren mendira. Apirilaren 25ean bide normaletik, estilo alpinoan eta mendirako baldintzak txarrak izanik arrisku handiak hartuta. Bi mendizaleen helburua, ordea, ez zen hori. Erronka potoloagoa zuten esku artean: estilo alpino eta arinean bide berri bat irekitzea. Iaz ere Broad Peaken (8.047) bide bat ireki zuten bi kazakhstandarrek, mendiaren hegoaldeko aurpegian 2.500 metro luze, 6b zailtasuna eta izotzean 75 gradu. Urrezko Pioleta saria irabazteko hautagaietako bat izan ziren. 

Lehen igoeraren ondoren, Saman egun batzuetako atsedena hartu zuten bi mendizaleek. Maiatzaren 2an itzuli ziren beheko kanpalekura, «nekatuta, baina gogotsu». Maiatzaren 4an, osteguna, abiatu ziren mendian gora Urubko eta Somoilev, misterio kutsuarekin. Jakina zen Manaslun bide bat zabaldu nahi zutela, baina ez zuten bestelako daturik eman. Maiatzaren 8an bidali zuten SMS mezua: «18:30ean zapaldu dugu gailurra, eta onik gaude». Igoerari buruzko xehetasunak idazten ari da egunotan Denis Urubko, eta datu zehatzagoak jakinaraziko dituzte ondorengo egunetan. 

MENDI ARRISKUTSUA. Nepalgo Gurkha mendikateko mendi garaiena da Manaslu; altuerari erreparatuz gero, munduko zortzigarrena. Mendia bera ederra da estetikoki, baina mendizaleek ez dute gustukoa. Arriskutsu fama du, irabazitako fama. «Teknikoki ez da mendi zaila, baina elur-jausietarako arriskua handia da. Lehen kanpalekutik bigarrenerako glaziarra hautsita dago, eta batzuetan zaila da bide egokiena aukeratzea. Bigarrenetik hirugarrenera, aldiz, plaka bat osatu ohi da ertz baten azpian. Tentu handiz ibili behar da, hautsi eta elur-jausiak izateko arriskua handia baita», laburbildu ditu mendiaren ezaugarriak Koke Lasa mendizaleak. 

Arriskua benetakoa da. Himalayako pasarte beltzenetakoen lekuko izan da Manaslu. 1972an, esaterako, inoiz Himalayan izandako ezbehar larrienetakoa gertatu zen. Elur-jausi batek bete-betean harrapatu zuen bigarren kanpalekua eta hamabost lagun hil zituen: lau korear, mendizale japoniar bat eta hamar sherpa. 1983an mendiaren hego ertzetik lehen ahalegina egin zuten Jugoslaviako bi mendizalek, eta haiek ere elur-jausi batek irentsi zituen. 

Arriskutsu fama izanik, bide gutxi ireki dira mende erdiko epean. Guztietan nabarmenetakoa, Reinhold Messnerrek hegoaldeko aurpegian 1972an zabaldu zuena. Bakarrik igo zen Manaslura Messner, eta bere kirol ibilbideari distira handiko beste igoera bat gehitu zion. 1981ean Pierre Beghin buru zuen Frantziako espedizio batek mendebaldeko horman beste bide bat ireki zuen. Azken horrek Messnerrenarekin bat egiten zuen azken zatian. 

Mugimendu eta zalaparta handia izan zen Manaslun 80ko hamarkadan. Europa ekialdeko mendizaleak izan ziren protagonista. 1984an A. Kunaver jugoslaviarrak hegoaldeko ertzetik lehen igoera biribildu zuen, eta Poloniako mendizaleek urte hartan bertan bi bide ireki zituzten, bat mendiaren hegoaldeko ertz hartan eta bestea hego-ekialdeko horman. 1985ean, azkenik, handia egin zuen Jerzy Kukuczka mendizale poloniarrak: ekialdeko ertzetik lehenengo igoera osatu eta ipar-ekialdetik jaitsi zen Manaslu menditik. 

Azken 'euskal' zortzimilakoa 

Euskal mendizaletasunak 40 urte pasatxo itxaron behar izan zuen Kambung jainkoaren baimena lortzeko: 1997ko udazkenean zapaldu zuten Manaslu mendiko gailurra Natxo Fernandez, Koke Lasa, Juanito Oiarzabal eta Iñaki Kerejetak. Urriaren 8a zen. «Hiru ahalegin egin genituen Manaslura igotzeko. Zerua garbi zegoen, baina sekulako haizetea zebilen. Hotz handia pasatu genuen, eta ni izozte arinekin jaitsi nintzen. Jaitsiera gogorra egin zitzaidan», gogoratu dio BERRIAri Koke Lasak. Manaslu mendia zen euskal mendizaletasunak zapaltzeke zuen azken zortzimilakoa. «Datu bat baino ez da, baina bere txikian ilusioa egin zidan horrek», dio Lasak. 

Felix eta Alberto Iñurrategi izan ziren hurrengoak. 2000. urteko apirilaren 25ean igo ziren Manaslura, Pepe Garcesekin batera. Bi anaientzat 11. zortzimilakoa izan zen. Ordutik beste inor ez zen igo, Iñaki Otxoa Olza iruindarrak apirilaren 29an tontorra zapaldu zuen arte. Iruindarra Jorge Egocheaga espainiarrarekin batera igo zen Manaslura, gustukoen duen estiloan: expres edo estilo azkarrean. Beheko kanpalekutik (4.850) abiatu eta Manasluko gailurra 27 orduren bueltan zapaldu zuen, estilo arin eta azkarrean eta inolako soka finkorik jarri gabe. Manaslura igota, zortzi mila metrotik gorako hamar menditara igo da dagoeneko Otxoa Olza, eta, ongi bidean, hamaikagarrenera ere udaberrian igotzen saiatuko da: Dhaulagiri (8.172). Katmandun atseden hartu eta indarberritu ondoren, hurrengo egunetan saiatuko da.  

Udaberri beltza Everesten 

E.Agirre 

Hamar mendizale hil dira udaberrian munduko mendi garaienean. Datuak argiak dira, argiak bezain gogorrak. 1953tik, Edmund Hillaryk lehen aldiz tontorra zapaldu zuenetik, urte latzenetakoa izaten ari da 2006a. Beltzez jantzi dira Everesteko horma eta malda zuriak, baina ez da kasualitatea. Logika eta estatistika hutsa da: zenbat eta jende gehiago, istripu arrisku handiagoa. Are gehiago Everestera joaten diren asko eta asko mendian zaildu eta trebatu gabeko pertsonak direla aintzat hartzen badugu. Kosta ahala kosta, diru kopuru handiak ordainduta, tontorra zapaldu nahi dutenak direlako asko, eta oxigenoak eta mendia soka finkoz betetzeak ez dutelako ezer bermatzen, Everesten ez baitago txantxarik. 

Apirilean lau sherpa hil ziren: Ang Phinjo, Lhapka Tseri eta Dawa Temba, izotz plaka batzuk erori ostean, eta laugarrena, oraindik argitzeke dagoena, altuerako gaitzak jota. Maiatzaren 5ean, Pavel Kalny Lhotsera bidean hil zen, eta hilaren 16an Tomas Olsson eskiatzailea, Norton korridorean bera zela rapel batek huts eginda eskiekin jaisten ari zen. Jaques Hugues, Vitor Negrete, Igor Plyushkin eta David Sharp dira beste laurak. Azken horren heriotzak piztu du eztabaida, mendi garaienetan nagusitzen ari den joeraren erakusgarria izan baita: lekukoen arabera, 40 lagunetik gora pasatu omen ziren Sharpen aurretik inolako laguntzarik eman gabe. Historikoki mendian izan den elkartasun eta laguntza espiritua, hankaz gora. Mendizale gutxi batzuk laguntzen saiatu arren, ez zuten Sharp bizirik jaitsi ahal izan. 

Gertaera horiek jakin bezain pronto Everesteko egungo egoeraz hausnarketa egin dute mendizale askok. Munduko mendi garaiena lehen aldiz zapaldu zuen Edmund Hillaryk horien artean. Oso kritiko hitz egin du, haserre. «Nazka ematen dit Everest zer bihurtu den ikusteak. Jendeak gailurrera igotzea du buruan beste ezer baino lehen, baita beste mendizale bat lagundu baino lehen ere. Benetako alpinista batek ez luke inoiz jarrera hori izango», esan du Hillaryk. 

Juanito Oiarzabalek ere iritzia eman du gertaera horien harira. Badu eskarmentua. Arrisku handiak hartutakoa da gasteiztarra eta behin baino gehiagotan lagundu dute beste mendizaleek. «Ez nau harritzen gertatutakoak, azken urteetan zirkua baita Everest», esan du. «Diru asko ordaintzen dute askok, eta gailurra dute lehentasun bakarra. Eta, hori lortzeko, edozer egiteko prest daude: oxigenoa erabili, soka finkoz josi mendia, sherpek lagunduta igo... eta beharrezkoa bada, aldamenekoa ahaztu. Ezin ditugu halako pertsonak alpinistatzat hartu», hitz egin du, kritiko, azken gertaeren harira. Mendian ere denborak aldatu diren seinalea. 

